
JABATAN KEMAJUAN ISLAM MALAYSIA 

 

Harta Dibahagi, Kasih Terpateri 

12 Jamadilawal 1448H / 23 Oktober 2026M 

 
 

َمدُْ للِ ّٰهِ القْآَئلِِ    :الَْح
  

                      

 [ 7]  النساء           
 

يكَ لهَُ، وأََشهْدَُ أَن َّ  ا اللهُ وحَْدهَُ لاَ شرَِ ِ  سيدنا  أَشهْدَُ أَنْ لاَ إِلهَ إِل َّ همُ َّ صَل  داً عبَدْهُُ ورَسَُولهُُ. الل َّ محُمَ َّ

 ْ دٍ وعَلَىَ آلهِِ وصََح َ وسََل مِْ علَىَ نبَيِ نِاَ محُمَ َّ ا ب عدُْ، فيَاَ عبِاَدَ اللهِ، بهِِ ومَنَْ دعَاَ بدِعَْوتَهِِ إِلىَ يوَمِْ الد يِنِ. أَم َّ

كمُْ تفُْلحُِونَ  ِتقَْوىَ اللهِ وطََاعتَهِِ لعَلَ  َّ  ات َّقوُا اللهَ، أُوصِيكمُْ ونَفَْسيِ ب

 

Sidang Jumaat yang dirahmati Allah, 

Marilah kita meningkatkan ketakwaan kepada Allah SWT dengan 

melaksanakan segala perintah-Nya dan meninggalkan segala larangan-Nya. 

Mudah-mudahan kita dikurniakan keberkatan hidup, ketenangan hati dan 

kebahagiaan di dunia serta di akhirat. Berikanlah sepenuh perhatian kepada 

khutbah yang akan disampaikan. Janganlah melakukan perkara yang boleh 

menghilangkan pahala Jumaat. Pada hari ini, mimbar akan membicarakan 

tajuk “Harta Dibahagi, Kasih Terpateri”. 

 



           Khutbah Jumaat                                                                             Harta Dibahagi, Kasih Terpateri 

2 

 

Muslimin yang dirahmati Allah, 

Semasa ibu bapa masih ada, adik-beradik duduk semeja. Bergurau, bertanya 

khabar dan saling membantu. Namun setelah ibu bapa kembali kepada Allah, 

sebuah rumah, sebidang tanah atau sejumlah wang kadangkala menjadi 

sebab suara meninggi dan hubungan terputus. Dahulu saling menyayangi. 

Kini saling mencurigai. Dahulu pulang ke rumah yang sama. Kini bertemu 

pun tidak lagi bertegur sapa. 

 

Ibu bapa meninggalkan harta supaya kehidupan anak-anak menjadi lebih 

mudah, bukan supaya anak-anak hidup bermusuh. Namun apabila harta 

tidak diurus dengan ilmu dan amanah, peninggalan yang sepatutnya 

membawa manfaat akhirnya menjadi punca sengketa. 

 

Sehingga penghujung tahun lalu, lebih 46,000 kes permohonan pusaka kecil 

masih belum diselesaikan. Antara puncanya ialah tuntutan yang lewat dibuat, 

pertelingkahan sesama waris serta dokumen pemilikan yang tidak lengkap. 

Di sebalik angka itu, ada tanah yang terbiar. Ada rumah yang semakin rosak. 

Ada waris yang menunggu haknya. Lebih menyedihkan, ada hubungan 

kekeluargaan yang semakin renggang. Inilah peringatan buat kita. Harta 

yang tidak diurus boleh menjadi beban. Hak yang tidak ditunaikan boleh 

menjadi kezaliman. 

 

Sidang jemaah yang dikasihi, 

Islam tidak membiarkan urusan pusaka ditentukan oleh pihak yang paling 

berkuasa, paling lantang atau paling cepat mengambil kesempatan. Allah 

SWT sendiri menetapkan hak waris melalui hukum faraid. 

 

Firman Allah SWT dalam Surah al-Nisa’, ayat 7: 

“Orang-orang lelaki ada bahagian pusaka dari peninggalan ibu 

bapa dan kerabat, dan orang-orang perempuan pula ada 

bahagian pusaka dari peninggalan ibu bapa dan kerabat, 

sama ada sedikit atau banyak dari harta yang ditinggalkan itu; 

iaitu bahagian yang telah diwajibkan (dan ditentukan oleh 

Allah)” 

 

Ayat ini membuktikan bahawa pusaka bukan sekadar urusan keluarga. Ia 

ialah ketetapan Allah. Setiap waris mempunyai hak yang mesti dihormati dan 

ditunaikan. Janganlah kita menuduh faraid sebagai punca perpecahan. 

Faraid datang untuk memberikan keadilan. Yang mencetuskan 

pertelingkahan ialah ketamakan, kejahilan, sikap suka bertangguh dan 

keengganan menghormati hak orang lain. 

 

Faraid menentukan bahagian. Manusialah yang menentukan sama ada 

pembahagian itu diselesaikan dengan aman atau dipenuhi pertelingkahan. 

Sebelum harta dibahagikan, hendaklah diselesaikan terlebih dahulu urusan 

pengkebumian, hutang si mati dan wasiat yang sah. Selepas itu, barulah baki 

harta dibahagikan kepada waris yang berhak. 

 

Inilah tertib yang diajar oleh syariat. Jangan mengambil harta pusaka sesuka 

hati. Jangan menduduki rumah, menggunakan wang atau menguasai tanah 

peninggalan tanpa persetujuan dan hak yang jelas. Kita mungkin dapat 

menyembunyikannya daripada manusia, tetapi tiada sesuatu pun yang 

tersembunyi daripada pengetahuan Allah. 

Sidang Jumaat yang dikasihi, 

Islam turut menyediakan ruang untuk seseorang merancang hartanya 

semasa hidup melalui hibah dan wasiat. Namun setiap instrumen mempunyai 

fungsi dan batasnya. Hibah dilaksanakan semasa hidup. Wasiat berkuat 

kuasa selepas kematian menurut batas yang ditetapkan syarak. Faraid pula 

menentukan hak waris terhadap baki pusaka setelah segala tanggungan 

diselesaikan. Kesemuanya bukan untuk dipertentangkan. Hibah bukan 

musuh kepada faraid. Wasiat bukan jalan untuk menafikan hak waris. 

Sebaliknya, semuanya perlu dilaksanakan dengan ilmu, keadilan dan niat 

yang benar. 

 

Rasulullah SAW pernah menasihati Sa’ad bin Abi Waqqas bahawa 

meninggalkan waris dalam keadaan berkecukupan adalah lebih baik 

daripada meninggalkan mereka dalam kemiskinan sehingga meminta-minta 

daripada manusia. Hadis ini menunjukkan bahawa merancang harta ialah 

satu tanggungjawab. Namun perancangan itu tidak boleh dijadikan helah 

untuk menzalimi waris, menghukum anak tertentu atau memberikan 

semuanya kepada pihak yang disukai kerana menurut perasaan. 

 

Rasulullah SAW bersabda: 

“Bertakwalah kepada Allah dan berlaku adillah antara anak-anak kamu” 

 

Jangan kerana marah kepada seorang anak, kita menutup seluruh haknya. 

Jangan kerana terlalu sayang kepada seorang anak, kita memberikan 

semuanya sehingga yang lain terluka.Harta mungkin dapat diberikan 

mengikut kehendak kita. Namun hati yang terluka belum tentu mudah 

disembuhkan. 

Allah SWT mengingatkan dalam Surah al-Nisa’, ayat 11: 

“Ibu bapa kamu dan anak-anak kamu, kamu tidak mengetahui 

siapa antara mereka yang lebih dekat serta banyak manfaatnya 

kepada kamu. Pembahagian itu ialah ketetapan daripada Allah. 

Sesungguhnya Allah Maha Mengetahui lagi Maha Bijaksana” 

 

Kita menilai berdasarkan apa yang terlihat hari ini. Allah mengetahui apa 

yang akan berlaku pada masa hadapan. Sebab itulah ketetapan Allah 

hendaklah diterima dengan iman, bukan dipersoalkan menurut kepentingan 

sendiri. 

 

Sidang jemaah yang dirahmati Allah, 

Jangan menunggu sehingga kita jatuh sakit untuk mula memikirkan urusan 

harta. Jangan membiarkan pasangan dan anak-anak tercari-cari dokumen 

setelah kita meninggal dunia. Senaraikanlah harta dan hutang yang ada. 

Simpanlah geran, penyata dan dokumen penting dengan teratur. Maklumkan 

kepada ahli keluarga tempat dokumen tersebut disimpan. Dapatkan nasihat 

daripada pihak yang berautoriti sekiranya mahu menyediakan hibah atau 

wasiat. 

 

Perancangan yang baik bukan bererti kita mengharapkan kematian. 

Perancangan yang baik bererti kita tidak mahu meninggalkan kekeliruan 

selepas kematian. Bagi keluarga yang telah kehilangan insan tersayang, 

segerakanlah urusan pusaka dan kenal pasti hak setiap waris. Dalam 

menyelesaikannya, hidupkanlah syura dan peliharalah adab. Syura bukan 

untuk mengubah ketetapan faraid, tetapi untuk mencari jalan terbaik 

menunaikan hak tanpa menzalimi sesiapa. Kekuatan sesebuah keluarga 

terletak pada kemampuannya mengurus perbezaan tanpa bermusuhan dan 

membuat keputusan dengan penuh amanah. Harta diselesaikan dengan 

hukum, perbezaan diurus dengan syura dan persaudaraan dipelihara dengan 

adab. 

 

Jangan biarkan pusaka tergantung bertahun-tahun hanya kerana masing-

masing mahu menang. Berbaloikah sebidang tanah jika kerananya kita 

kehilangan seorang saudara? Berbaloikah sebuah rumah jika pintunya tidak 

lagi dapat menyatukan keluarga? Berbaloikah wang yang diterima jika 

bersamanya kita memikul hak orang lain hingga ke hadapan Allah? 

 

Sidang Jumaat yang dirahmati Allah, 

Harta dunia akan ditinggalkan. Namun cara kita memperoleh, mengurus dan 

membahagikannya akan dipersoalkan. Jangan sampai ibu bapa yang telah 

pergi meninggalkan rumah, tetapi anak-anak meninggalkan persaudaraan. 

Jangan sampai harta dibahagikan, tetapi kasih sayang turut terbahagi. 

Mengakhiri khutbah, marilah kita mengambil tiga pengajaran: 

 

Pertama: Terimalah faraid sebagai ketetapan Allah yang wajib dihormati. 

Fahamilah fungsi faraid, hibah dan wasiat agar setiap urusan dilaksanakan 

menurut syariat. 

Kedua: Rancang dan dokumentasikanlah urusan harta semasa hidup. 

Selepas berlaku kematian, segerakanlah penyelesaian pusaka melalui 

saluran yang sah dan berautoriti. 

Ketiga: Peliharalah silaturahim ketika menuntut hak. Jangan kerana 

mengejar harta yang sementara, kita kehilangan keluarga yang sepatutnya 

bersama hingga ke syurga. 

 

 َ اكمُْ بمِاَ فيِهِْ منَِ الْآياَتِ واَلذ كِرِْ الْح لَ منِ يِْباَركََ اللهُ ليِْ ولَ كَمُْ باِلقْرُآْنِ العْظَيِمِْ، ونَفَعَنَيِْ وإَِي َّ   كِيمِْ، وتَقَبَ َّ
ميِعُْ العْلَيِمُْ. أَقوُلُْ قوَلْيِْ هذَاَ وأََسْتغَفْرُِ اللهَ العْظَيِمَْ ليِْ وَ  ل كَمُْ ولَسِاَئرِِ المْسُْلمِيِنَْ  ومَنِكْمُْ تلِاَوتَهَُ إِن َّهُ هوَُ الس َّ

حِيمُْ. واَلمْسُْلمِاَتِ واَلمْؤُمْنِيِنَْ واَلمْؤُمْنِاَتِ الْأَحْياَءِ منِْهمُْ واَلْأَموْاَتِ، فاَسْ   تغَفْرِوُْهُ إِن َّهُ هوَُ الغْفَوُرُْ الر َّ

KHUTBAH KEDUA 

 

هِ  َمدُْ للِ َّ ِينَ  الَْح َم دِ ربَ ِ العْاَل لاَمُ علَىَ سَي دِنِاَ محُمَ َّ لاَةُ واَلس َّ ينَ    نِ ، واَلص َّ اهرِِ بيِ ِ الْأَميِنِ، وعَلَىَ آلهِِ وأََصْحاَبهِِ الط َّ الن َّ
 ومَنَْ تبَعِهَمُْ بإِِحْساَنٍ إِلىَ يوَمِْ الد يِنِ. 

 

ُ أَشهْدَُ أَنْ  داً عبَدْهُُ ورَسَُولهُُ. لاَ إِلهَ إِلا َّ الله يكَْ لهَُ، وأََشهْدَُ أن َّ سَي دِنَاَ محُمَ َّ  وحَْدهَُ لاَ شرَِ
ا اتِ َّقوُا اللهَ    أَم َّ اللهِ،  ِ بعَدُْ، فيَاَ عبِاَدَ  لاَةِ    حَق َّ تقُاَتهِ أَمرَكَمُْ بأَِمْرٍ عظَيِمٍ، أَمرَكَمُْ باِلص َّ واَعلْمَوُا أَن َّ اللهَ 

 َ سْليِمِ علَىَ ن ِيمِ واَلت َّ الْ كرَ تعَاَلىَ:بيِ هِِ                  ، فقَاَلَ اللهُ 

           
 

Sidang jemaah yang dirahmati Allah, 

Bersempena dengan sambutan Hari Sungai Sedunia Peringkat Kebangsaan 

pada 24 Oktober 2026, mimbar mengingatkan bahawa sungai bukan tempat 

membuang sisa, tetapi nadi kehidupan dan amanah Allah kepada manusia. 

Setiap sampah, minyak dan bahan tercemar yang dibuang ke sungai 

akhirnya mengancam sumber air, kesihatan serta kehidupan masyarakat. 

Justeru, janganlah kita mencemarkan sungai dan jangan pula berdiam diri 

apabila melihatnya dicemari. Laporkanlah kegiatan tersebut kepada pihak 

berkuasa dan sokonglah usaha pemuliharaan yang dilaksanakan. Menjaga 

sungai bukan sekadar menjaga alam, bahkan kita sedang menjaga nyawa 

dan masa depan anak-anak kita. Sungai yang kita kotori hari ini mungkin 

menjadi air yang mereka perlukan pada hari esok. 

 

دٍ وعَلَىَ   ِ علَىَ سَي دِنِاَ محُمَ َّ همُ َّ صَل  َلل َّ برْاَهيِمَْ وعَلَىَ  آا إِ يتَْ علَىَ سَي دِنِاَ  دٍ كَماَ صَل َّ لِ سَي دِنِاَ  آلِ سَي دِنِاَ محُمَ َّ
دٍ وعَلَىَ   برْاَهيِمَْ وَباَركِْ علَىَ سَي دِنِاَ محُمَ َّ دٍ كَماَ باَركَْتَ علَىَ سَ آإِ برْاَهيِمَْ وعَلَىَ  لِ سَي دِنِاَ محُمَ َّ لِ سَي دِنِاَ  آي دِنِاَ إِ

ِينَْ إِن َّكَ حمَيِدٌْ مَجيِدٌْ.  َم برْاَهيِمَْ فيِ العْاَل  إِ

اشِديِنَ وَ  الر َّ ُلفَاَءِ  الْخ همُ َّ عنَِ  الل َّ ةِ واَرْضَ  بقَيِ َّ أَجْمعَيِنَ،    عنَْ  حاَبةَِ  وتَاَبعِيِ  الص َّ ابعِيِنَ  الت َّ ابعِيِنَوعَنَِ    الت َّ
ا  معَهَمُْ ياَ أَكرْمََ الْأَكرْمَيِنَ.  ومَنَْ تبَعِهَمُْ بإِِحْساَنٍ إِلىَ يوَمِْ الد يِنِْ واَرْضَ عنَ َّ

همُ َّ اغْفرِْ للِمْسُْلمِيِنَ واَلمْسُْلمِاَتِ واَلمْؤُمْنِيِنَ واَلمْؤُمْنِاَتِ الْأَحْياَءِ منِْهمُْ واَلْأَمْواَتِ.   الل َّ
 

همُ َّ   لاَمةَِ جلَاَلةََ ملَِ كِ ناَ ك باوه دولي يڠ مها موليا سري الل َّ ةِ واَلس َّ ح َّ وفْيِقِْ واَلهْدِاَيةَِ واَلص ِ أَي دِْ بدِوَاَمِ الت َّ
برْاَهيِم. -ڤدوك بڬيندا يڠ د  ڤرتوان اڬوڠ سُلطْاَن إِ

 

يثْ وكَذَلكَِ ك باوه دولي يڠ مها موليا سري ڤدوك بڬيندا راج ڤرمايسوري اڬوڠ، راج زاَرِ 
 صُوفيِاَهْ. 

 

الهَُ ورَعَاَياَهُ منَِ المْؤُمْنِيِنَ واَلمْؤُمْنِاَتِ برِحَْ  همُ َّ احْفظَْ علُمَاَءهَُ ووَزُرَاَءهَُ وقَضَُاتهَُ وعَمُ َّ متَكَِ ياَ أَرْحَمَ  الل َّ
احِميِنَ.   الر َّ

 

َلدَنَاَ   همُ َّ اجْعلَْ ب ياَ  الل َّ ا، سَخاَءً  ماَليِزِ رخَاَءً، داَرَ عدَْلٍ وإَِيماَنٍ، وأََمْنٍ وأََماَنٍ، وسََائرَِ بلِاَدِ  آمنِاً مطُْمئَنِ ًّ
همُ َّ أَعزِ َّ الْإِسْلاَمَ واَلمْسُْلمِيِنَْ، الْ مسُْلمِيِنَ. ودَمَ رِْ أَعدْاَءكََ أَعدْاَءَ الد يِنِ  انصْرُْ إِخْواَننَاَ فيِ فلِسَْطيِن،وَ  الل َّ

 ذلُْ منَْ خذَلََ المْسُْلمِيِنَْ، وأََعلِْ كلَمِتَكََ إِلىَ يوَمِْ الد يِنِْ. وانصْرُْ منَْ نصَرََ الد يِنَ، واَخْ
  

ارِ.  نيْاَ حَسنَةًَ وفَيِ الْآخِرةَِ حَسنَةًَ وقَنِاَ عذَاَبَ الن َّ ِناَ فيِ الد ُ ناَ آت َب َّ  ر

اللهِ،                          عبِاَدَ 

         
 

يعُطْكِمُْ   فاَذكْرُوُا فضَْلهِِ  منِْ  واَسْأَلوُهُ  يزَدِْكمُْ،  نعِمَهِِ  علَىَ  واَشْكرُوُهُ  يذَكْرُكْمُْ،  العْظَيِمَْ  اللهِ اللهَ  ولَذَكِرُْ 
 أَكْبرَُ، واَللهُ يعَلْمَُ ماَ تصَْنعَوُنَ.


